
Alba ST ofrécelle a 
xenética máis  innovadora 
a Galicia da man de 
Albaitaritza

Conta co apoio da compañía estadounidense 
Sexing Technologies e ofrécenlles aos gandei-
ros de vacún de leite todos os servizos rela-
cionados coa reprodución, desde os touros e 
a tecnoloxía máis avanzada ata xenómica e 
transferencia de embrións.

A empresa Albaitaritza naceu no ano 1983 da man dun grupo de 
veterinarios, que implantaron as técnicas do control reprodutivo. 
Foi unha firma innovadora e, tras percibir carencias neste ámbito, 
empezou a desenvolver funcións comerciais de compras de submi-
nistracións, medicamentos etc. No ano 1996 incorporouse á firma 
Joxe Etxezurieta como director comercial, co fin de desenvolver un 
catálogo exclusivo en xenética e de touros para atender todas as 
demandas neste ámbito. Tras anos de crecemento, decidiron des-
envolver outra entidade paralela, Albaitaritza Genetics, centrada 
exclusivamente en temas de xenética.

Os servizos que ofrecen están centrados na mellora xenética e o 
asesoramento neste ámbito. “Tentamos traer touros e tecnoloxía 
o máis avanzada posible e de todo o mundo. Temos provedores nos 
Estados Unidos e algo en Europa tamén”, apunta Joxe. Ademais, 

brindan servizos de xenómica e transferencia de embrións, entre 
outros. Así mesmo, desde o ano 2008, dispoñen de seme sexado da 
man da compañía Sexing Technologies, dos Estados Unidos. “Isto 
supuxo unha revolución moi importante nas ganderías, porque na 
utilización e na xestión do seme sexado é algo diferente do sistema 
convencional”, recalca Joxe. Engade que lle achegou ao gandeiro un 
instrumento de primeira orde para a mellora xenética tanto a nivel 
cualitativo como cuantitativo; a nivel económico as vantaxes tamén 
son destacables.

Posto que Galicia é punto estratéxico en canto a ganderías de vacún 
leiteiro, buscaban chegar a este territorio. Joxe explica que, nese 
camiño, coñeceron a Javier Cuiña, co que crearon Alba ST: “Vai ser 
a empresa que levará a iniciativa do desenvolvemento da xenética 
en Galicia da man de Albaitaritza”. Ademais, Xenética Fontao tamén 
vai contar coa tecnoloxía de Sexing Technologies e isto supuxo “un 
apoio importante, porque nós tamén cremos que é un sistema inno-
vador, vangardista e o máis eficiente en técnica da sexaxe”.

Un equipo amplo de expertos e técnicos
Alba ST é nova e nace da inquietude, vocación e vinculación ao sec-
tor da gandería de Javier Cuiña. É o administrador da firma e tamén 
exerce como veterinario, aínda que a súa ambición é chegar a ser 
gandeiro de maneira profesional. É unha entidade nova, que está a 
dar a coñecer o catálogo dos servizos que teñen en canto a xenoti-
pados. “Buscamos sempre os mellores touros e os máis adecuados 
para usar nas nosas ganderías. Aconsellamos sobre axustes, xenoti-
pados e todo desde un punto de vista técnico. Traballamos con esa 
visión, antes que coa comercial”, resalta Javier.

Esta empresa conta cun equipo de asesores, colaboradores e xente 
con experiencia no sector da xenética, ademais doutros expertos 
como Joxe. Así mesmo, dispoñen de técnicos comerciais que visitan 
as explotacións para asesorar aos gandeiros en todo o relacionado 
coa xenética. “Tamén temos o apoio de Sexing Technologies ST, que 
lle dá corpo a todo isto. Estamos a tratar de incorporar xente que 
lle guste a gandería e as vacas para que se sume a este proxecto”, 
afirma Javier.

Servizos personalizados para cada demanda
Joxe e Javier coinciden en que facer unha recomendación é difícil, pos-
to que cada gandería é diferente e, por tanto, ten distintas necesida-
des. “Hai gandeiros que teñen claro o que buscan en cada momento 
e só é atopar os touros no noso amplo catálogo. Con todo, hai outros 
que simplemente se deixan aconsellar polos novos touros e as novas 
liñas que teñamos”, comenta Javier. Ambos concordan en que teñen 
uns catálogos abertos e variados para cubrir todas as demandas que 
fagan os gandeiros e que se axusten ás súas explotacións.

